
Evit resev kemenn Bremaik bep Lun, kasit ho chomlec'h da : bremaik@free.fr
Adreizh al leve: studi ar Sened adalek arc'hoazh
Abaoe meur a sizhun emañ gouarnamant Frañs o kinnig un adreizh eus ar retred. Ur stourm a vez kaset war-raok gant ar sindikadoù, nec'het-bras gant lod eus kinnigoù gouarnamant Nicolas Sarkozy, daleañ an oad ma c'heller goulenn mont war e leve en o zouez (62 vloaz e-lerc'h 60), ha kement-all evit an oad a ro gwir da resev ul leve leun (67 vloaz e-lerc'h 65). Nec'het int ivez rak evito e c'hellfe bezañ direishoc'h ar sistem retred nevez kinniget, evit al labourerien o deus ur vicher boanius pe evit ar merc'hed (a rank chom a-sav gant o labour alies-mat, pa c'hanont ur bugel). Manifestadegoù zo bet meur a wech er sizhunvezhioù tremen er Stad c'hall a-bezh, ha disadorn e oa un devezh dibunañ adarre (s.o. skeudenn, e Kemperle). "Brezel ar sifroù" a vez ingal etre ar Stad hag ar sindikadoù (900000 den a vije bet o tibunañ disadorn hervez ar Stad ha tri milion hervez ar sindikadoù). Adalek arc'hoazh e vo studiet gant ar senedourien ar raktres adreizh, bet degemeret c'hoazh gant ar gannaded. Galvet o deus ar sindikadoù d'un devezh stourm all d'an 12 a viz Here, evit lakaat gwask war ar senedourien.
Endro

Aotren ar Stadoù da gemer divizoù diwar-benn an OGK?

E-kreiz miz Gouere er bloaz-mañ e kinnige Bodadeg Europa e c'hellfe ar broioù bezañ lezet da gemer o divizoù o-unan diwar-benn an OGK (Organoù o Genoù Kemmet). Kuzul ar Vinistred a zo aet a-enep d'an diviz-se. Frañs hag Italia dreist-holl a zo bet o stourm a-enep d'ar c'hinnig-se, abalamour d’al levezon en defe war Politikerezh Boutin al Labour-Douar (PAC). Skoazellet e oant gant Alamagn, Aostria ha Spagn. Evit difenn ha harpañ ar c'hinnig e oa ar Rouantelezh-Unanet hag an Izelvroioù, Stadoù a vez a-du gant an OGK alies. Ha perak 'ta n'hallfe ket ar broioù kemer o divizoù dezho diwar-benn an OGK? Evit poent, n'eus bet aotreet nemet daou spesad a OGK en Europa (avaloù-douar Amflora gant BASF ha maiz MON810), pa'z eus ur pemzek bennak all o c'hortoz kaout un asant. Ma c'hellfe pep bro kemer he diviz dezhi e c'hellfed evel-se sevel tiriadoù hep tamm OGK ebet, met lod eus ar broioù a c'hellfe divizout gounit plant OGK. Gant stankter an eskemmoù a vez etre ar broioù, e vije kavet spesadoù OGK en Europa a-bezh neuze. Ne vije ket posupl bezañ peursur n'eo ket greun OGK saoz a vez implijet gant labourerien-douar gall da skouer.
M.M.
Arzoù

Gouel Digor: lidañ sevenadur Breizh e Gwengamp
E-kerzh miz Here e vo aozet 14vet Gouel Digor e Gwengamp hag en trowardroioù. Ur festival evit lidañ sevenadur Breizh eo, ar brezhoneg hag ar sonerezh da gentañ-penn. Boulc'het e vo ar rummad abadennoù a-benn disadorn da noz (9 a viz Here) gant sonadeg Dièse 3 ha Bayati. A-benn ar Merc'her 13, e Kallag, e vo bannet film Katell Quillévéré, Un Poison Violent, hag ar film-berr Yaouankiz foll, bet sevenet e-kerzh Gouel ar Filmoù, e Douarnenez gant ur skipailh brezhonegerien. Kontadennoù, kanaouennoù ha tonioù muzik a vo roet da glevet gant ar strollad Kan Telenn, e Tregonnev, d'ar Gwener 15 diouzh an noz. Boued ar vro a vo tu da dañva d'ar Sul 17 gant pred kig-ha-farz Skol Diwan Plouvagor. D'an 20 e kinnigo ar brezhoneger Dede Ollivier, e Gwengamp, e droiad war varc’h-houarn a-dreuz Europa (s.o. Al Liamm niv.380). Ur sonadeg (Louis-Jacques Suignard/Yann-Gireg Barzh) hag ur fest-noz a vo kinniget e Pabu d'an 23 da noz evit Skol bublik divyezhek ar gumun. Klozet e vo Gouel Digor gant pezh-c'hoari nevez Strollad ar Vro Bagan, Divroañ, e Gwengamp d'ar Sul 24 aviz Here. Ur c'hendiviz a vo azoet da-heul, diwar-benn an divroañ/enbroañ. Un diskouezadeg a vo kinniget diwar-benn an danvez-se Kreizenn Sevenadurel Vrezhon Gwengamp, etre an 18 hag 23 a viz Here.
14vet Gouel Digor, e bro Gwengamp, etre an 9 hag an 24 a viz Here 2010.

Evit gouzout hiroc’h: DIGOR Kreizenn Sevenadurel Vrezhon, pgz: 02 96 44 27 88.
Sportoù

Basket-ball: Kampionad ar bed er Republik Tchek

Merc'hed skipailh Frañs n'o deus gellet ober netra a-enep re skipailh Aostralia, bet kampionadezed ar bed. Gwir eo avat e vije bet disheñvel-mat an traoù m'o dije gounezet a-enep Spagn e kard gourfenn goude bezañ bet 13 poent ouzhpenn.

Kard gourfenn: Frañs 71-74 Bro Spagn (goude un astenn-c'hoari)

Krogad evit ar 5-6vet plas: Aostralia 74-62 Frañs

Tapet eo bet ar 6vet plas neuze gant basketourezed Frañs.

Rallye WRC : Sebastien Loeb kampion evit ar 7vet gwezh
Daoust ma chom c'hoazh daou rallye d'ober, hini Spagn etre an 22 hag 24 a viz Here, ha hini Breizh-Veur etre an 12 hag ar 14 a viz Du, eo kampion Sebastien Loeb evit ar 7vet gwezh diouzh renk dija ! Biskoazh ne oa bet graet gant den ebet, met dre ma veze dalc'het ar rallye e reter Frañs e-lec'h m'eo bet ganet Loeb, en deus lakaet e holl nerzh er redadeg evit dont a-benn da c'hounit. Ha deuet eo a-benn, douget ma oa bet gant ar mor a dud hag a oa deuet evit souten anezhañ ivez. Kement a oa m'eo bet nullet ar special!

Gant an trec'h-se eo trec'h Citroën ivez e kampionad ar saverien-girri!

Mell-droad : Roazhon e penn

Abaoe 40 vloaz ne oa ket bet gwelet an dra-se, met skipailh mell-droad Roazhon zo o ren war ar Rummad 1. Ar wezh diwezhañ a oa bet e 1970, soñjit 'ta! Goude krogad diwezhañ an 8vet devezh c'hoari, etre Roazhon ha Tolosa, eo deuet da vezañ gwir bater. Ouzhpenn se eo bet plijus ar match dre m'o deus bet tro an arvesterien da welet 4 fal en holl.

3-1 evit Stad Roazhon war e dachenn a-enep Tolosa.
Sinema

Hors-la-loi

Frañs, Aljeria, Belgia – 2010

Senario ha seveniñ:  Rachid Bouchareb

Ur rakkemenn zo war ar film: bommoù zo a c’hall lakaat diaes an arvestourien kizidik

Tri breur zo. Gwallgaset gant an drevadennerien c’hall eo bet o familh evel ar peurrest eus  henvroidi Aljeria. Da-heul lazhadeg Setif e kemer o buhez ur pleg nevez. D’an toull-bac’h eo kaset Abdelkader (Sami Bouajila) e-lec’h ma teuio da vezañ ur penn bras eus an FLN. Said (Jamel Debbouze) a zeu da vevañ en ul lastez kêr e Pariz, e-lec’h ma c’hounez e damm bara gant doareoù er-maez lezenn. Messaoud (Roschdy Zem) a vo ret dezhañ dibab e gostezenn pa zistroio eus Brezel Indezsina.
Soñj ho peus eus ar reuz a oa bet en-dro da Indigènes bet savet gant Bouchareb e 2006 diwar-benn plas tud ar Maghreb e dieubidigezh Frañs? Hors-la-loi a zeu da-heul ar film-se met gant ur sell pishoc’h ha lemmoc’h. Ur gentel istor talvoudus-bras a ya d’ober e steuñvenn. Hag ouzhpenn se e kaver a-hed an abadenn ul lavar eus ar re lennusañ hag a zispleg penaos e tisoc’h ar feulster war muioc’h a feulster c’hoazh.

Meriadeg Vallerie
Sonerezh ha levrioù
Houellebecq hag H.P. Lovecraft

Abaoe daou viz, ne c’hellomp ket follennata ur gazetenn hep kavout ur pennad gouestlet da levr diwezhañ Michel Houellebecq (La Carte et Le Territoire, Flammarion 2010).

Evit kompren emzalc’h ha temz-spered Houellebecq eo ret adtapout e levr kentañ (H.P.Lovecraft, Contre le Monde, Contre la Vie, J’ai Lu 1991).

Daoust m'eo marvet paour, hep bezañ gellet bevañ diwar e labour skrivañ, eo deuet H.P.Lovecraft da vezañ brudet-bras goude-se, gant e zoare dibar da livañ ar spont.

Neuz un dezenn zo war levr Houellebecq, berr evel ur skrid-esae. Trawalc’h eo evelkent evit santout pegen tost eo an eil skrivagner ouzh egile. Gallout a reomp menegiñ melkoni ar bugaleaj, an tech evit an diwaskadenn, implij ur geriadur arbennik hag an disfiz e-keñver ar maouezed.

An dra bouezusañ eo o c’hasoni ouzh ar bed a-vremañ, a ro d’o oberennoù ur blaz troet war an amzer dremenet.

Dedennus eo al levr-mañ, rak evit ur wech e santomp ne glask ket Houellebecq hon touellañ. Anzav a ra, hep mezh, pegen bras eo bet levezon Lovecraft warnañ.

Tangi Legavre

H.P.Lovecraft, Contre le Monde, Contre la Vie gant Michel Houellebecq, embannet gant J'ai Lu (1991).
La Carte et Le Territoire gant Michel Houellebecq, embannet gant Flammarion (2010).
Pemdez

Mozilla Seabird: pellgomzer-hezoug an amzer da zont ?

Emaoc'h o paouez prenañ un iPhone marteze, rummad 4 evel-just, ur Blackberry pe ur Galaxy S, ha soñjal a ra deoc'h emaoc'h diouzh ar c'hiz, an tostañ ma c'heller. Sed amañ peadra d'en em soñjal gant ar Mozilla Seabird, ijinet gant Billy May. Arabat mont diouzhtu-dak d'ho stal bellgomz muiañ-karet, n'eus ket c'hoazh eus ar smartphone-se! Ijinet eo bet gant Billy May evit kenstrivadeg ar "Concept Series", savet gant Mozilla Labs (Firefox, Thunderbird...). Pa weler ar video a zo amañ-dindan e vez komprenet koulskoude e vo gwelet ur seurt pellgomzer emberr. Met daoust hag-eñ n'eo ket kentoc'h un urzhiataer hezoug hag a c'heller pellgomz gantañ? Tu a vo gant "pikobannerien" da gaout ur skramm 1m ledander ouzh ur voger da skouer, ha bez' e vo ivez un douchennaoueg c'halloudel*, ur skouarnigell Bluetooth hag a servijo da logodenn ivez. Ne vo ket ezhomm eus ur c'harger ken!

Buan-spontus ez a an nevezintioù e-keñver an teknologiezhoù nevez. Dec'h e vije bet graet "skiant-faltazi" eus ar benveg-se, met warc'hoazh e teuio da wir!
galloudel : virtuel
Evit gouzout hiroc'h : http://mozillalabs.com/
Video ar Mozilla Seabird (e 2 vent pe e 3 ment):
http://www.youtube.com/watch?v=WvxKGDDCZrk&feature=player_embedded

Lennit Bremañ Here 2010!
20 vloaz adunanidigezh Alamagn, douaroù Kenya c'hoantaet gant broioù all, nec'h ar wenanerien, saloñs 2010 ar Space, an delennourez Cécile Corbel e Japan, Eden Bouyabes gant Teatr Piba, ar bowling, diskouezadeg arz-kinklañ ar bloavezhioù 1920-30 e Kemper... Kaoz zo eus an holl draoù-se hag eus traoù all c'hoazh e niverenn Bremañ Here 2010.

An teuliad zo gouestlet er miz-mañ d'an distro-skol. An Ofis publik nevez a gemero ar garg eus ul lodenn eus diorren ar c'hlasoù divyezhek, diwar-benn se e komz rener an Ofis, Fulup Jakez. Er mare-mañ emañ Fañch Broudig o kas war-raok ur studi diwar-ben diaesterioù ar c'helenn brezhoneg, evit ar Rektoriezh ha Rannvro Breizh, kinnig a ra an enklasker al labour graet gantañ evit ar poent e Bremañ. Pemp bloaz eo ar gevredigezh Divskouarn a labour evit kreskiñ plas ar brezhoneg er magourioù hag el lec'hioù ma reer war-dro bugaligoù. Ur c'hendiviz a vo aozet e Plijidi d'ar 25 ha 26 a viz Here, evit an dud a-vicher (skolaerien, stummerien, studierien...) diwar-benn kelenn ar yezh hag ar blijadur d'he zeskiñ...
Kenderc'hel a ra Bremañ da ginnig div bajennad "Lennomp!". Savet e vezont a-ratozh evit ar re zo o teskiñ brezhoneg gant skipailh Skol An Emsav. M’ho pez plijadurig o lenn Bremaik, plijadur ho po o lenn Bremañ, sur!

Bep miz, abaoe 1980, e kinnig ar gelaouenn Bremañ pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.

Embannet gant Skol an Emsav (4,50€ an tamm)

Koumanant: 50€ evit ur bloaz, 60€ evit an estrenvro, 4€ bep miz dre lamadenn

E gwerzh er stalioù-levrioù a ginnig danvez Breizh, pe dre goumanant.

Evit gouzout hiroc'h : www.breman.org
